
 Vaders & Seuns

(Deur Jan Benadé)

Daar is ‘n paar mooi boeke beskikbaar wat hierdie konsep pragtig omskrywe. Myns insiens is die boek van Mark Hanby "You Have Not Many Fathers" ‘n boek wat jy gerus moet lees om “Fathers and Sons” na behore te kan verstaan. 

Sou jy my om my siening van vaders en seuns vra, kan ek net uit eie lewenservaring daaroor praat. 

In my jeugjare, toe ek so ongeveer 16 jaar oud was, het ons saans Pretoria se strate ingevaar en “straatwerk” gedoen. Enigiemand wat bereid was om te luister is bestook met vrae soos “Ken jy Jesus? As jy nou tot sterwe kom, waar gaan jy heen?” en nog baie meer. In 1973 het ons “One Way ‘73” tydens die SA Spele geloots. Daar het ons as Jeugwerkers voluit vir Jesus verkondig.

Mense het hulle harte vir Jesus gegee deurdat hulle die sondaarsgebed opgesê het. Sodra dit gebeur het was ons tevrede. Dit was ons doelwit.

Ons het na willekeur die saad van die Woord geplant. Min het ons besef dat ons geestelike straat kinders verwek wat ons net daar op die straat los tydens ons straatwerk wat ons doen. Daar was hierdie dryf in my om Jesus aan almal te verkondig, maar daar was geen dryf om hulle wat Hom as Verlosser en Saligmaker aangeneem het verder te leer en te onderrig nie. Ek was dan nog maar self net ‘n kind in die dinge van die Here.

Vandag weet ek dat dit in my lewenseisoen van jongmens nodig was om deur daardie proses te moes gaan. As jongseun het ek onverskrokke Jesus aan die mense wat na my wou luister, gebring. Straatwerk, jeugwerk, evangelisasie, sendingwerk, noem maar op. As jongmens het ek aktief vir die Here gewerk.

Kyk ek vandag terug, dan huil my hart. Want ek was nie ‘n vader vir hulle wat ek geestelik verwek het nie. Nadat hulle hul hart vir Jesus gegee het, het ek uit hulle lewens gestap die duisternis van die nag in op soek na ‘n volgende.

Daar is ‘n verantwoordelikheid aan verbonde om iemand na Jesus toe te lei. Ons opdrag is “Gaan dan heen, maak dissipels van al die nasies, en doop hulle in die Naam van die Vader en die Seun en die Heilige Gees; en leer hulle om alles te onderhou wat Ek julle beveel het” (Mat 28:19).

Vir my het hierdie opdrag ‘n hele ander inhoud aangeneem. 

Hierdie opdrag is nie vir ‘n dissipel van Jesus geskryf nie. 

Dis nie aan dissipels gegee nie. 

Dis aan Apostels gegee want die oomblik toe Hy vir hulle sê “gaan dan heen” het Hy hulle gestuur soos wat Hy alreeds voorheen hulle uitgestuur het (Luk 6:13; Mark 3:14; Joh 15:16). Jesus self het hulle sy Apostels genoem (Luk 6:13). Die verskil hierdie keer was dat hulle met ‘n spesifieke finale opdrag gestuur was en waarmee ons nog vandag gestuur word (Mat 28:19). 

Strongs: G652
ἀπόστολος
apostolos
ap-os'-tol-os
From G649; a delegate; specifically an ambassador of the Gospel; officially a commissioner of Christ (“apostle”), (with miraculous powers): - apostle, messenger, he that is sent.

In die natuurlike omgewing is daar sekere reëls wat in ons gemeenskap geld. Daar is ‘n proses wat ons deur moet gaan alvorens ons kinders binne die eg kan hê. Indien ons nie daardie proses volg nie het ons buite egtelike kinders wat nie weet wie hulle vaders is nie. 

So werk dit in die geestelike lewe ook. Daar is ook ‘n spesifieke proses wat ons moet volg voordat ons geestelike kinders kan verwek. ‘n Volgeling van Jesus kom een of ander tyd voor die keuse of hy ‘n dissipel van Jesus wil word of nie. Wat is die verskil?

‘n Volgeling gaan agter die wonderwerke wat hy sien en die mooi woord wat hy hoor, aan. ‘n Volgeling van Jesus volg die wonderwerke, die sienlike dinge wat hom beindruk en fasineer.

‘n Dissipel van Jesus is in vandag se opleidingstaal ‘n leerder of ‘n leerling (pupil). Die klemverskuiwing is dramaties in dié dat die dissipel die vaardigheid, die inhoud van die leerstelling. Sy doelwit is om soos sy Meester te word. Dis meer as net om Hom te volg en dit wat Hy doen te observeer.

Dis die konsep: Meester (Rabbi) en dissipel (leerder). Ons kan dit ook so omskryf: Apostel en dissipel waar die dissipel ‘n navolger word van die Apostel soos dié ‘n navolger van Christus is. Dis die proses. ‘n Vader verwek ‘n seun (dissipel) en ontwikkel die seun sodat hyself later ‘n vader kan wees. Die vader stel die voorbeeld deurdat hy die Woord stap en die die Woord leef (Walk the Talk and Talk the Walk). Daarom kan die vader vir die seun sê “wees my navolger” sodat die seun later vir iemand anders, sy seun, kan sê “wees my navolger”. Die verskil is net dat die “soos” elke keer na een persoon verwys – Christus. Die vader sê altyd vir sy seun “wees my navolger” soos wat hy self ‘n navolger van Christus is. Nooit is die vader die navolger van ‘n ander vader nie. Dis die geheim van die leerproses – dat alhoewel my seun my volg, hy in my lewenswandel en handel eintlik vir Christus vir wie ek navolg kan sien en leer ken. Ek demonstreer aan hom wie Christus is. Dan later in sy lewe, kan die seun wat self ‘n vader geword het weer vir sy seun Christus deur ‘n lewenswandel en handel van opregtheid in Christus, wys. Dis die konsep van vaders en seuns.

Wie is my vader? In die vlees is dit my vader, Evert Benadé. Die persoon wat my na die punt gebring het waar ek Jesus as Verlosser en Saligmaker aangeneem het was Ds. Giel Noëth (ek was ongeveer 12 jaar oud). Ds. Giel het my in baie dinge onderrig. Saam met hom het ek baie wonderlike geestelike avonture beleef. Maar ek was nooit ‘n Timótheüs, ‘n seun, vir hom nie.

Wie is my vader? ‘n Seun wil graag by sy vader aan huis wees. Hy wil graag sy vader se opdragte uitvoer. ‘n Seun kyk op na sy vader vir leiding, hulp, raad en bystand. ‘n Vader het die taak om die seun te onderrig, te vermaan, te bestraf en te tugtig indien nodig. Tot op ‘n dag dat die seun die huis verlaat omrede sy vader hom gestuur het. Hy bly nog ‘n seun al is hy nie meer direk by sy vader aan huis nie. (Die “seun” waarna ek verwys het nie ‘n “geslag” nie).

Die vader het ‘n wetlike reg en verantwoordelikheid om sy seun te onderrig. ‘n Seun sal sy vader toelaat om hom te onderrig en tereg te wys. ‘n Huurling sal wegloop.

Vandag is ek aan huis in Judah Ministries. Ek is ‘n seun in hierdie huis en ek het self alreeds ‘n vader geword. In die vlees en ook in die gees. My kinders in die vlees is alreeds diep in hulle twintiger jare. My kinders in die gees? Wie is hulle? Ken ek hulle?

Ware Apostels is altyd vaders. Nie alle vaders is altyd ware Apostels nie. Die meeste vaders wat ek ken is nog maar self net “volgelinge”, selfs nog nie eers dissipels van Jesus nie.

Vaders is geroep om dissipels (leerlinge – Strongs G3100) te maak en dan hulle te leer nadat die vaders hulle gedoop het. Wat moet hierdie seuns geleer word? Alles wat Jesus die vaders beveel het. Jesus het net een boodskap gehad toe Hy op aarde was: “The Kingdom of God”.
Paulus skryf  “Want al sou julle tien duisend tugmeesters in Christus hê, dan het julle tog nie baie vaders nie; want in Christus Jesus het ek julle vader geword deur die evangelie. Ek vermaan julle dan, word my navolgers. Daarom het ek Timótheüs, wat my geliefde en getroue seun in die Here is, na julle gestuur. Hy sal julle herinner aan my handelwyse in Christus, soos ek oral in elke gemeente leer” (1 Korinthiërs 4:15-17).

Seun, wie is jou vader en waar is jou huis? 

Vader, wie is jou kinders en hoe gaan dit met hulle?

